
 “In die begin het God die hemel en die aarde geskep?” (Gen. 1:1)  Glo ons die 

eerste hoofstuk van die Bybel? Ek is bevrees, baie min mense glo dit regtig. Kom 

ons kyk na drie feite. Eenvoudige feite wat enige skoolkind kan verstaan. So sal u 

sien dat ’n mens baie meer geloof nodig het om die evolusieteorie te glo as in ’n 

Skepper . 

 Die evolusieteorie is, volgens die Washington Post, nou nie meer ‘n teorie nie, dit is 

nou ’n  populêre oortuiging. Die oortuiging is al so sterk dat dit nie meer polities 

korrek is om dit te bevraagteken nie. (Berlinsky, 2009:166) Maar die evolusieteorie is  

ongelukkig die grootste leuen van ons tyd.  Hoekom? Hier is maar net drie (van vele) 

redes: 

1. Die Oerknalteorie (big bang) het ’n groot spyker in die evolusieteoriekis 

geslaan. 

Toe Charles Darwin en Alfred Walles die evolusieteorie gestel het, was die 

algemene wetenskaplike siening  van hul dag dat die heelal oneindig groot en 

oud is. Met so ’n siening is dit maklik om ’n  teorie te stel omdat jy eenvouding 

die oorsaak van alles tot in die oneindigheid terugskuif. Ongelukkig vir die 

evolusioniste is die siening van ‘n oneindige heelal verkeerd bewys deur 

Hubble in 1929 met die oerknal teorie. Skielik was die heelal nie meer 

oneindig groot of oud nie, dit was maar net tussen 10 en 20 miljard jaar oud. 

Steeds ’n geweldige lang tyd maar tog ’n tyd wat ons met ’n paar syfertjies op 

papier kan neerpen! Heeltemal te min tyd vir die argument dat alles maar net 

lukraak ontstaan het. Skielik was almal weer gekonfronteer met  die 

oorsprong van die heelal.  Skielik was wetenskaplikes weer met ’n Skepper 

gekonfronteer. (Baie wetenskaplikes probeer steeds met alle mag teorieë stel 

wat net voor die oerknal “wegswenk” om so te ontkom van hul probleem. ) 

2. Die ontwikkeling van lewe op aarde het met groot trappe geskied en nie so 

gelykmatig as wat voorstanders van die evolusieteorie dit wil hê nie. 

Om te illustreer hoe onwaarskynlik die leer van die evolusie gee Mayr die 

volgende tabel ter illustrasie: (Block, 1992 : 24) Die aarde is omtrent 4,5 

miljard jaar oud. Hierdie tyd word nou in een jaar ingepas.  

 

Gebeurtenis Datum in die “aardejaar” 

Vorming van die aarde 1 Januarie 

Lewe (Prokaryotes  -  eensellige 
organismis) 

27 Februarie 

Eukaryotes (meersellige 
organismes) 

28 Oktober 

Chordates  17 November 



Verbrates  21 November 

Soogdiere  12 Desember 

Primates  26 Desember 

Antropohides  30 Desember om 01:00 

Homonides  31 Desember om 10:00 

Homo sapiens  31 Desember om 23:56:30 

  Tabel: Die ouderdom van die aarde geskaal na 1 jaar toe. 

 

Homo sapiens verskyn dus 3½ minute voor die einde van die jaar op die 

toneel! Ons as mens, die kroon van God se skepping, het skielik, drie en 'n 

half minute voor die einde van die "jaar" op die toneel verskyn! Mayr skryf: 

"Wat merkwaardig is, is dat daar vir 3 000 miljoen jaar niks aansienliks 

betreffende lewe op aarde gebeur het nie. Vanaf die oorsprong van lewe tot 

die oorsprong van die eukaryotes het omtrent twee derdes van die leeftyd van 

die aarde verbygegaan sonder enige waarneembare gebeure behalwe vir die 

diversifikasie binne die prokaryotes self. ... Indien evolusioniste enigsins iets 

uit 'n detail analiese van evolusie geleer het, is dit dat die oorsprong van nuwe 

lewe grootliks 'n ingreepgebeurtenis is" (teenoor die algemene siening van 

ontwikkeling en seleksie) (Aangehaal Block, 1992 : 24). Na die mens se 

skepping is daar ook nog nie een enkele spesie geïdentifiseer wat onstaan 

het nie – inteendeel, ons sien net hoe spesies uitsterf. 

3. Geen bewyse bestaan vir aansprake van evolusionêre ontwikkeling wat 

gemaak word nie. 

Alfred Wallace,  wat saam met Darwin die teorie van evolusie geskep het, het 

self erken dat evolusie nie die ontwikkeling van die mens kan verklaar nie. 

Daar bestaan geen bewyse van hoe die brein, die menslike postuur, die oog 

en die hand (met die duim) ontwikkel het nie. Geen verklaring kan gegee word 

vir die ontwikkeling van taal, morele waardes, kuns, musiek, dans of wiskunde 

nie. (Berlinsky, 2009: 157) Na hoeveel eksperimente kon nog geen dier geleer 

word om te praat nie. Ek sê weer, daar is geen bewyse vir hierdie 

evolusionêre stellings nie – alles maar slegs vae beskrywende “verhaaltjies” 

om die “proses” te beskryf.  

 

Kyk ons na hierdie feite, wat is dan die maklikste om te glo: Dat die heelal geskep 

is? Of dat dit sommer net ontstaan het? ‘n Mens het ’n BAIE groter en blinde geloof 

nodig om die evolusieteorie te glo as om te glo in ’n Skepper! 


